
Atri attorniavan poi con cüioxitæ

O cambûsê, ô nostrommo e duî pilotti

Ricchi de ciarlaxia, perchè mainæ

D’uña lunga esperienza e zà veggiotti,

Che contavan, ma forse esageræ,

I so viægi e vicende, de strambotti

E barçellette inscipide condie,

Che pù i façeivan sganasciâ da-ô rie.

Atri invece ciù serii s’accostavan

A diversci individui de Guanani,

Ch’ëan montæ con lô a bordo, e i cortezzavan

Co-i træti e i moddi i ciù puliti e urbani,

E cö gesto e co-a voxe se provavan

D’ese inteisi e de intende i isolani,

Pe acquistâ in quello mondo neûvi lummi

Di lêughi, di prodûti e di costûmmi.

Ma ne-o momento mæximo osservando

L’immortale Ammiraglio, che no premme

Tanto a so vigilanza e ô so comando,

Perchè no gh’ëa pericolo de temme;

O ciammò i so duî fræ, Diego e Fernando

E tutti i cappi de træ nave insemme

In scïa poppa, e ô se i fè tutti assettâ

D’intorno e ô començò coscì a parlâ.

Mi creddo, amixi, che formôu giudizio

Aggiæ a quest’ôa, che a nostra spedizion

Opea a no fu d’azzardo o de caprissio

E conseguenza e frûto d’illuxion;

Ma intrapreisa ciù tosto coll’indizio

Çerto da scienza e a guidda da raxon:

E che appunto, perchè mi n’ëo ben çerto,

Tanto ho perseverôu, tanto ho sofferto.

